
(fel y mabwysiadwyd gan Benderfyniad Arbennig dyddiedig 24 Tachwedd 2016 ac fel y’i diwygiwyd .................) 
     
 
 

1. Enw  
  
 Enw’r cwmni yw Cyngor Gweithredu Gwirfoddol Cymru 

 
  (ac yn y ddogfen hon cyfeirir ato fel y “Cyngor”). 
 

2. Dehongli 
  
 Yn yr erthyglau: 
 

mae “cyfeiriad” yn golygu cyfeiriad post neu, at ddibenion cyfathrebu electronig, rif 
ffacs, cyfeiriad e-bost neu bost neu rif ffôn ar gyfer derbyn negeseuon testun sydd ym 
mhob achos wedi’u cofrestru gyda’r Cyngor; 
 

mae “yr erthyglau” yn golygu erthyglau cymdeithasu’r Cyngor; 

mae “cynrychiolydd awdurdodedig” yn golygu unigolyn sydd wedi’i awdurdodi gan 
fudiad partner heb bleidlais i weithredu ar ei ran yng nghyfarfodydd y Cyngor ac y mae 
ei enw wedi’i roi i’r Cyngor yn unol â’r Erthyglau hyn; 

 
mae “y Cyngor” yn golygu’r cwmni y bwriedir iddo gael ei reoleiddio gan yr erthyglau; 

 
mae “diwrnodau clir” yng nghyswllt cyfnod o rybudd yn golygu cyfnod ac eithrio: 
 

• y diwrnod pan roddir y rhybudd neu y cymerir iddo fod wedi cael ei roi; ac 
• y diwrnod a nodwyd neu’r diwrnod y bydd yn dod i rym; 
 

mae “y Comisiwn” yn golygu Comisiwn Elusennau Cymru a Lloegr; 
 

mae “y Deddfau Cwmnïau” yn golygu’r Deddfau Cwmnïau (fel y diffinnir yn adran 2  
Deddf Cwmnïau 2006) i’r graddau y maent yn berthnasol i’r Cyngor; 
 
mae “Unigolyn Cysylltiedig”, o ran cyfarwyddwr, yn golygu: 
 
(i)        plentyn, rhiant, ŵyr neu wyres, mam-gu neu dad-cu, brawd neu chwaer y 

cyfarwyddwr hwnnw; 
(ii)        cymar neu bartner sifil y cyfarwyddwr hwnnw neu unrhyw un sy’n syrthio o fewn 

(i) uchod; 
(iii) rhywun sy’n cyflawni busnes mewn partneriaeth â’r cyfarwyddwr hwnnw neu 

gydag unrhyw un sy’n syrthio o fewn (i) neu (ii) uchod;  
(iv) sefydliad a reolir (naill ai’n uniongyrchol neu drwy un enwebai neu ragor): 

(1) gan y cyfarwyddwr hwnnw neu unrhyw un sy’n syrthio o fewn (i), (ii) neu (iii) 
neu (v) isod; neu 

(2) gan ddau unigolyn neu ragor sy’n syrthio o fewn (1) uchod, pan ystyrir 
popeth; 

(v) corff corfforaethol lle mae gan: 
(1) y cyfarwyddwr neu unrhyw un sy’n syrthio o fewn (i), (ii), (iii) neu (iv) uchod 

fudd sylweddol; neu 
(2) dau unigolyn neu ragor sy’n syrthio o fewn (1) uchod, pan ystyrir popeth, 

fudd sylweddol, 
ac mae adrannau 350-352 o Ddeddf Elusennau 2011 yn berthnasol at ddibenion 
dehongli’r termau a ddefnyddir yn y diffiniad hwn;  

 
mae “y cyfarwyddwyr” yn golygu cyfarwyddwyr y Cyngor. Mae’r cyfarwyddwyr yn 
ymddiriedolwyr elusennol fel y diffinnir gan adran 177 Deddf Elusennau 2011;  

 
mae “dogfen” yn cynnwys, oni nodir yn wahanol, unrhyw ddogfen a anfonir neu a 
gyflenwir mewn ffurf electronig; 

 
  mae “ffurf electronig” yn golygu'r ystyr a roddir yn adran 1168 o Ddeddf Cwmnïau 2006; 
  

mae “cyfarfod”, heblaw pan fydd yn anghyson ag unrhyw rwymedigaeth gyfreithiol, yn 
cynnwys: 
(a) cyfarfod ffisegol; 

(b) fideogynhadledd, cyfleuster fideo ar rwydwaith neu ddull electronig tebyg sy’n 
caniatáu i bobl gyfrannu’n weledol ac yn glywedol ar yr un pryd; 

(c) cynadledda dros y ffôn; a 
(d) cyfuniad o’r uchod 
 
pan fydd pob cyfranogwr yn gallu adnabod ei gilydd a chyfathrebu’n briodol â’r holl 
gyfranogwyr eraill; 
mae “aelod” yn golygu’r aelodau hynny sy'n aelodau o'r Cyngor at ddibenion y Deddfau 
Cwmnïau; 

 
  mae “y memorandwm” yn golygu memorandwm cymdeithasu’r Cyngor; 
 
  mae “swyddogion” yn cynnwys y cyfarwyddwyr a’r ysgrifennydd (os oes un);  
 

mae “Partner” a “Phartneriaeth” yn golygu mudiad (heb bleidlais) a gaiff ei derbyn i  
bartneriaeth y Cyngor o dan erthygl 9 ond nad yw â’r hawl i bleidleisio mewn 
cyfarfodydd cyffredinol; 

  
 mae “ysgrifennydd” yn golygu unrhyw berson a benodir i berfformio dyletswyddau 

ysgrifennydd y Cyngor; 
 

 mae “Cymru” yn golygu’r ardal ddaearyddol a lywodraethir gan Lywodraeth Cymru o 
bryd i’w gilydd; 

 
 mae “Bwrdd CGGC” yn golygu cyfarwyddwyr y Cyngor fel un corff; ac 
 
 mae “y Deyrnas Unedig” yn golygu Prydain Fawr a Gogledd Iwerddon.  
 
 Bydd geiriau sy’n cyfleu’r ystyr mewn un rhyw yn cynnwys pob rhyw, a bydd yr unigol 

yn cynnwys y lluosog, ac fel arall. 
 
 Oni bai fod y cyd-destun yn gofyn am hynny, mae gan eiriau neu fynegiadau a 

gynhwysir yn yr erthyglau yr un ystyr ag yn y Deddfau Cwmnïau ac eithrio unrhyw 
addasiad statudol heb fod mewn grym unwaith y bydd y cyfansoddiad hwn yn rhwymo’r 
Cyngor. 

 
 Ar wahân i’r eithriad y soniwyd amdano yn y paragraff blaenorol mae cyfeiriad at 

Ddeddf Seneddol yn cynnwys unrhyw addasiad statudol neu ailddeddfiad ohoni sydd 
mewn grym am y tro. 

 
3. Atebolrwydd Aelodau 

 
 3.1 Mae atebolrwydd yr Aelodau yn gyfyngedig. 

 
 3.2 Mae pob Aelod o'r Cyngor yn addo, os caiff y Cyngor ei ddiddymu tra bydd yn 

Aelod neu o fewn deuddeg mis ar ôl peidio â bod yn Aelod, cyfrannu’r swm (heb 
fod dros £1) y gofynnir iddo amdano tuag at dalu dyledion a rhwymedigaethau yr 
aeth y Cyngor iddynt cyn peidio â bod yn Aelod, ynghyd â chostau, taliadau a 
threuliau ei ddirwyn i ben, ac addasu hawliau'r cyfranogwyr ymhlith ei gilydd.  

4. Amcanion 

 
 Amcanion y Cyngor yw:  
 
 4.1 Hyrwyddo, mewn ffordd sy’n gyson â chanllawiau’r Comisiwn Elusennau a 

gyhoeddir o bryd i’w gilydd ac er budd y cyhoedd yng Nghymru, y sector 
gwirfoddol a hyrwyddo dibenion elusennol drwy waith y sector hwnnw o 
ddarparu budd ar gyfer y cyhoedd yn arbennig, ond nid yn unig, drwy: 

 
Ddarparu gwasanaethau, addysg, hyfforddiant, gwybodaeth, cyngor a 
chefnogaeth i elusennau a mudiadau gwirfoddol eraill yng Nghymru; 

 
 4.2  Hyrwyddo unrhyw amcanion neu ddibenion eraill o’r fath sy’n gwbl elusennol yn 

ôl cyfraith Cymru a Lloegr mewn unrhyw ran o'r byd mewn unrhyw ffordd y gwêl 
y cyfarwyddwyr yn dda yn ôl eu disgresiwn llwyr.  

 
Yn y cymal hwn dehonglir “y sector gwirfoddol” yn unol â chanllawiau'r 
Comisiwn Elusennau a bydd yn golygu elusennau a mudiadau gwirfoddol, ac 

 
• Mae elusennau yn fudiadau a sefydlir at ddibenion cwbl elusennol yn unol 

â chyfraith Cymru a Lloegr.  
• Mae mudiadau gwirfoddol yn gyrff annibynnol a sefydlir at ddibenion sy’n 

ychwanegu gwerth at y gymuned yn gyffredinol, neu gyfran helaeth o'r 
gymuned, ac na chaniateir iddynt o dan eu cyfansoddiad wneud elw i'w 
ddosbarthu'n breifat. Nid yw mudiadau gwirfoddol yn cynnwys llywodraeth 
leol nac unrhyw awdurdod statudol arall. 

 
5.   Pwerau 

 
  Mae gan y Cyngor bŵer i wneud unrhyw beth y mae’n barnu i fod yn hyrwyddo ei 

Amcan(ion) neu sy'n dueddol o neu’n gysylltiedig â gwneud hynny. Yn benodol (ond 
nid yn unig), mae gan y Cyngor bŵer i: 

 
5.1 Gymryd rhan mewn, cyflawni, comisiynu a hyrwyddo ymchwil, ymgynghori, 

ymgyrchu ac eirioli; 
 
5.2 Cynnal cyfarfodydd (cyhoeddus neu fel arall), arddangosfeydd, darlithoedd, 

dosbarthiadau, seminarau a chyrsiau;  
 
5.3 Canfasio barn gan a chynnal deialog gydag asiantaethau gwirfoddoli 

cyhoeddus, elusennau, awdurdodau statudol, cyrff llywodraethol lleol, 
rhanbarthol, cenedlaethol a rhyngwladol neu unrhyw unigolyn neu grŵp o 
unigolion, ac i gyhoeddi, dosbarthu, adrodd ar, defnyddio a chyflwyno i 
unrhyw un ganlyniadau unrhyw waith ymchwil, ymgynghori, canfasio barn neu 
ddeialog sydd wedi’i gynnal, ei gyflawni neu ei hyrwyddo gan neu ar ran y 
Cyngor neu unrhyw bolisïau neu farnau y daethpwyd iddynt neu a 
ddatblygwyd gan neu ar ran y Cyngor; 

5.4 Darparu a chyhoeddi mewn unrhyw gyfrwng (ac eithrio electronig), cyngor, 
gwybodaeth, llyfrau, cylchlythyrau, pamffledi, adroddiadau, taflenni, 
cylchgronau, ffilmiau a deunydd cyfarwyddyd 
 

5.5 Hysbysebu a marchnata'r cynhyrchion a'r gwasanaethau a ddarperir gan y 
Cyngor neu ei Bartneriaid; 

 
5.6 Gwneud cais am a mabwysiadu, prynu, gwerthu neu gaffael fel arall, 

trwyddedu neu werthu unrhyw nodau ac enwau masnach a gwasanaeth, 
ynghyd â dyluniadau, patentau, hawliau patent, hawlfreintiau, hawliau 
topograffeg a modelau cyfleustodau; 

 
5.7 Darparu gwasanaethau a chyfleusterau ar gyfer y sector gwirfoddol a chodi 

am wneud hynny os yw’n dymuno; 
 
5.8 Codi arian mewn unrhyw ffordd gan gynnwys drwy fasnachu at ddiben 

cyflawni’r amcanion. Wrth wneud hynny, ni ddylai'r Cyngor gyflawni unrhyw 
weithgareddau masnach sylweddol a pharhaol yn y fath fodd neu ar y fath 
raddfa fod rhywfaint o’i elw neu ei holl elw, yn destun treth gorfforaethol a 
rhaid iddo gydymffurfio ag unrhyw reoliadau statudol perthnasol; 

 
5.9 Prynu, prydlesu neu gyfnewid, llogi neu gaffael fel arall unrhyw eiddo ac i’w 

adeiladu, ei gynnal a chadw a’i baratoi ar gyfer ei ddefnyddio; 
 
5.10 Gwerthu, prydlesu neu fel arall gael gwared ar holl eiddo, neu unrhyw ran o 

eiddo y mae'r Cyngor yn berchen arno. Wrth ymarfer y pŵer hwn, rhaid i’r 
Cyngor gydymffurfio fel y bo’n briodol â Deddf Elusennau 2011; 

 
5.11 Benthyg arian a chynnig yr holl eiddo y mae’r Cyngor yn berchen arno, neu 

ran ohono, fel sicrwydd ar gyfer grant neu i gyflawni rhwymedigaeth, ond dim 
ond yn unol â darpariaethau Deddf Elusennau 2011;  

 
5.12 Derbyn rhoddion, gwaddolion, ffioedd noddi, tanysgrifiadau a chymynroddion 

a chyflawni a gweithredu unrhyw ymddiriedolaethau elusennol; 
 
5.13 Llunio grantiau neu fenthyciadau arian neu asedau eraill neu fel arall 

ddarparu credyd a threfniant ariannol neu roi gwarant ar ran unrhyw unigolyn 
neu fudiad; 

 
5.14 Llunio contractau i ddarparu nwyddau a / neu wasanaethau ar gyfer neu ar 

ran cyrff eraill; 
 
5.15 Cydweithio ag elusennau eraill, cyrff gwirfoddol, cyrff llywodraethu ac 

awdurdodau statudol a chyfnewid gwybodaeth a chyngor gyda nhw; 
 
5.16 Sefydlu, cynorthwyo neu gefnogi unrhyw ymddiriedolaeth, cymdeithas neu 

sefydliad elusennol a ffurfiwyd ar gyfer unrhyw un o'r dibenion elusennol a 
gynhwysir yn yr Amcanion; 

5.17 Caffael neu uno â mudiad arall â dibenion elusennol sy’n debyg i, neu wedi’u 
cynnwys yn yr Amcanion  

 
5.18 Llunio unrhyw bartneriaeth neu gyd-fenter gydag unrhyw gorff arall; 
 
5.19 Neilltuo incwm fel arian wrth gefn yn erbyn gwariant yn y dyfodol ond dim ond 

yn unol â pholisi ysgrifenedig ar arian wrth gefn; 
 
5.20 Cyflogi a thalu ar dermau priodol (gan gynnwys pensiynau neu flwydd-dal) 

unrhyw staff sydd eu hangen ar y Cyngor i gyflawni ei waith. Gall y Cyngor 
gyflogi neu dalu cyfarwyddwr ond dim ond i’r graddau y caniateir iddo wneud 
hynny o dan erthygl 6 a 7 ac ar yr amod ei fod yn cydymffurfio â’r amodau yn 
yr erthygl honno; 

 
5.21 I wneud y canlynol yn yr un modd ac yn unol â’r un amodau y caniateir i 

ymddiriedolwyr ymddiriedaeth ei wneud gan Ddeddf Ymddiriedolwyr 2000: 
 

 a) adneuo neu fuddsoddi arian; 
 
 b) cyflogi rheolwr cyllid proffesiynol; a 
 
 c) trefnu i fuddsoddiadau neu eiddo arall y Cyngor gael eu dal yn enw 

enwebai; 
 

5.22 Darparu yswiriant indemniad ar gyfer y cyfarwyddwyr yn unol â'r amodau yn 
Neddf Elusennau 2011, ac yn ddarostyngedig iddynt; 

 
5.23 Sefydlu neu gaffael is-gwmnïau. 

 
6.  Cymhwyso incwm ac eiddo 
 
6.1 Bydd incwm ac eiddo’r Cyngor yn cael ei gymhwyso’n llwyr i hyrwyddo’r amcanion. 
 
6.2  

(a) Mae gan gyfarwyddwr yr hawl i gael ei ad-dalu o eiddo’r Cyngor neu gall dynnu 
treuliau rhesymol a dalwyd ganddo ef, ganddi hi neu ganddynt hwy o eiddo o’r fath 
wrth weithredu ar ran y Cyngor. 
 

(b) Gall cyfarwyddwr elwa ar yswiriant indemniad ymddiriedolwr a brynwyd ar draul y 
Cyngor yn unol â, ac yn destun i’r amodau yn adran 189 Deddf Elusennau 2011. 

 
 

(c) Gall cyfarwyddwr dderbyn indemniad gan y Cyngor o dan yr amgylchiadau a nodir 
yn erthygl 22. 
 

(d) Ni all cyfarwyddwr dderbyn unrhyw fudd neu daliad arall oni bai yr awdurdodir 
hynny gan erthygl 7. 

6.3   Yn unol ag erthygl 7, ni all unrhyw ran o incwm nac eiddo’r Cyngor gael ei thalu na’i 
throsglwyddo’n uniongyrchol na’n anuniongyrchol ar ffurf bonws difidend neu fel arall,  
fel elw i unrhyw Aelod o’r Cyngor. Nid yw hwn yn rhwystro Aelod nad yw hefyd yn 
gyfarwyddwr rhag derbyn: 

 
a) budd gan y Cyngor fel buddiolwr o’r Cyngor; 
 
b) taliad rhesymol a phriodol o unrhyw nwyddau neu wasanaethau a ddarperir i’r 
         Cyngor. 

 
7 Buddion a thaliadau i gyfarwyddwyr ac unigolion cysylltiedig 

 
7.1  Darpariaethau cyffredinol 

 
Ni chaiff unrhyw gyfarwyddwr neu unigolyn cysylltiedig: 
 
a) brynu unrhyw nwyddau neu wasanaethau gan y Cyngor ar delerau gwell na’r rheini 

sy’n berthnasol i aelodau o’r cyhoedd; 
 

b) gwerthu nwyddau, gwasanaethau neu unrhyw fudd mewn tir i’r Cyngor; 
 

c) cael ei gyflogi gan, na derbyn unrhyw daliad gan, y Cyngor; 
 

d) derbyn unrhyw fudd ariannol arall gan y Cyngor; 
 
oni bai y caniateir y taliad gan erthygl 7.2 neu drwy awdurdod y llys neu gyda chaniatâd 
ysgrifenedig ymlaen llaw gan y Comisiwn Elusennau. 
 
Yn yr erthygl 7 hwn, mae ‘budd ariannol’ yn golygu budd, uniongyrchol neu 
anuniongyrchol, sydd naill ai’n arian neu’n rhywbeth â gwerth ariannol 
 

7.2 Cwmpas a phwerau sy’n caniatáu buddion cyfarwyddwyr neu unigolion cysylltiedig 
 
a) Gall cyfarwyddwr neu unigolyn cysylltiedig dderbyn budd gan y Cyngor fel buddiolwr y 

Cyngor os yw ar gael, yn gyffredinol, i fuddiolwyr y Cyngor. 
 

b) Gall cyfarwyddwr neu unigolyn cysylltiedig lunio contract i ddarparu gwasanaethau, 
neu nwyddau a ddarperir mewn cysylltiad â darparu gwasanaethau, i’r Cyngor pan fydd 
hynny’n cael ei ganiatáu ac yn unol â, ac yn ddarostyngedig i’r amodau yn adrannau 
185 ac 186 Deddf Elusennau 2011. 

 
c) Yn unol ag erthygl 7.3, gall cyfarwyddwr neu unigolyn cysylltiedig ddarparu nwyddau i’r 

Cyngor nad ydynt yn cael eu darparu mewn cysylltiad â gwasanaethau a roddir i’r 
Cyngor gan y cyfarwyddwr neu’r unigolyn cysylltiedig. 

 
d) Gall cyfarwyddwr neu unigolyn cysylltiedig dderbyn llog ar arian a fenthycwyd i’r 

Cyngor ar gyfradd resymol a phriodol na ellir bod yn fwy na chyfradd Banc Lloegr (a 
elwir hefyd yn gyfradd sylfaenol). 

e) Gall cyfarwyddwr neu unigolyn cysylltiedig dderbyn rhent am eiddo a gaiff ei rhentu gan 
y cyfarwyddwr neu’r unigolyn cysylltiedig i’r Cyngor. Rhaid i swm y rhent a thelerau 
eraill y les fod yn rhesymol a phriodol. Rhaid i’r cyfarwyddwr dynnu allan o unrhyw 
gyfarfod lle bydd cynnig o’r fath neu’r rhent neu delerau eraill y les yn cael eu trafod. 
 

f) Gall cyfarwyddwr neu unigolyn cysylltiedig gymryd rhan yng ngweithgareddau 
masnachu a chodi arian arferol y Cyngor ar yr un telerau ag aelodau o’r cyhoedd. 

 
7.3  Talu am gyflenwi nwyddau yn unig – rheoliadau 

 
Gall y Cyngor a’i gyfarwyddwyr dim ond dibynnu ar yr awdurdod a ddarperir gan erthygl 
7.2(c) os bodlonir pob un o’r amodau canlynol: 
 
a) Mae swm neu uchafswm y taliad am y nwyddau wedi’i nodi mewn cytundeb 

ysgrifenedig rhwng y Cyngor neu ei gyfarwyddwyr (fel y byddo’r achos) a’r cyfarwyddwr 
neu unigolyn cysylltiedig sy’n cyflenwi’r nwyddau (‘y cyflenwr’) lle y nodir bod angen i’r 
cyflenwr gyflenwi’r nwyddau o dan sylw i, neu ar ran, y Cyngor. 
 

b) Nid yw swm neu uchafswm y taliad am y nwyddau yn fwy na’r hyn sy’n rhesymol o dan 
yr amgylchiadau ar gyfer cyflenwi’r nwyddau o dan sylw.  

 
c) Mae’r cyfarwyddwyr eraill yn fodlon bod llunio contract gyda’r cyflenwr yn hytrach na 

chyda rhywun nad yw’n gyfarwyddwr neu’n unigolyn cysylltiedig er pennaf fudd y 
Cyngor. Wrth ddod i’r penderfyniad hwnnw, rhaid i’r cyfarwyddwyr bwyso a mesur y 
manteision a’r anfanteision o fod mewn contract gyda chyfarwyddwr neu unigolyn 
cysylltiedig. 

 
d) Ni fydd y cyflenwr yn bresennol mewn unrhyw ran o gyfarfod lle bydd trafodaeth 

ynghylch y cynnig o lunio contract neu gytundeb gydag ef, hi neu nhw o ran cyflenwi 
nwyddau i’r Cyngor. 

 
e) Ni fydd y cyflenwr yn pleidleisio ar unrhyw fater o’r fath ac ni fydd yn cael ei gyfri wrth 

gyfrifo a oes cworwm o gyfarwyddwyr yn bresennol yn y cyfarfod. 
 

f) Bydd y rheswm dros eu penderfyniad yn cael ei gofnodi gan y cyfarwyddwyr yn y llyfr 
cofnodion. 

 
g) Nid yw’r mwyafrif o’r cyfarwyddwyr sydd mewn swydd ar y pryd yn derbyn taliad neu 

daliadau a awdurdodir gan erthygl 7. 
 

7.4  Yn erthyglau 7.2 a 7.3: 
 
a)  yn cynnwys unrhyw gwmni lle mae’r Cyngor: 

 
i) yn meddu ar fwy na 50% o’r cyfranddaliadau; neu 

 
ii) yn rheoli mwy na 50% o’r hawliau pleidleisio sy’n gysylltiedig â’r 

cyfranddaliadau; neu 

iii) gyda’r hawl i benodi un cyfarwyddwr neu ragor i fwrdd y cwmni. 
 

b) mae ‘unigolyn cysylltiedig’ yn cynnwys unrhyw unigolyn o fewn y diffiniad yn erthygl 2 
       (‘Dehongliad’). 

 
8. Aelodau 
 
8.1 Rhaid i’r Cyngor gadw cofrestr o Aelodau. 
 
8.2   Aelodau’r Cyngor fydd ei gyfarwyddwr am y tro. Yr unig unigolion sy’n gymwys i fod yn 

Aelodau’r Cyngor yw ei gyfarwyddwyr. Ni ellir trosglwyddo Aelodaeth y Cyngor i unrhyw 
un arall. 

 
8.3   Bydd unrhyw Aelod a chyfarwyddwr sy’n rhoi’r gorau i fod yn gyfarwyddwr yn rhoi’r gorau 

i fod yn Aelod yn awtomatig. 
 
9. Partneriaeth heb bleidlais (a elwir yn “Bartneriaid”) 
 
 9.1  Gall Bwrdd CGGC greu cyswllt neu ddosbarthiadau eraill o Bartneriaeth heb bleidlais (a 

elwir yn Bartneriaid) a gall bennu hawliau a rhwymedigaethau unrhyw Bartneriaid o’r fath 
(gan gynnwys ffioedd a delir), a’r amodau ar gyfer cael mynediad i, a therfynu 
Partneriaeth o unrhyw ddosbarth Partneriaid o’r fath. 

 
9.2  Ar ddyddiad mabwysiadu’r erthyglau hyn, bydd pob Aelod cyfredol o’r Cyngor (sydd 

wedi’i gofrestru yng nghofrestr aelodau’r Cyngor) yn dod yn Bartner yn awtomatig tan 
fydd hi’n bryd adnewyddu ei Bartneriaeth. 

 
9.3 Bydd y Cyngor yn cadw cofrestr o Bartneriaid lle bydd enw a chyfeiriad pob Partner yn 

cael eu nodi ynghyd â’r dyddiadau y gwnaethant ddod, a pheidio â bod, yn Bartneriaid. 
Bydd cynrychiolydd ag awdurdod priodol o bob mudiad sy’n Bartner naill ai’n llofnodi 
caniatâd ysgrifenedig i ddod yn Bartner neu’n llofnodi’r gofrestru Partneriaid pan fydd yn 
dod yn Bartner. 

 
9.4 Os bydd Partner yn newid ei gyfeiriad, bydd yn hysbysu’r ysgrifennydd yn ysgrifenedig o 

fewn saith diwrnod. 
 
9.5 Nid yw cyfeiriadau eraill yn y cyfansoddiad hwn at “Aelodau” ac “Aelodaeth” yn 

berthnasol i Bartneriaid, ac nid yw Partneriaid yn gymwys fel Aelodau at unrhyw ddiben 
o dan Ddeddf Elusennau 2011 neu Ddeddfau’r Cwmnïau. 

 
10.  Cyfarfodydd Cyffredinol 
 
10.1 Mae gan Aelodau’r hawl i ddod i gyfarfodydd cyffredinol naill ai’n bersonol neu drwy 

anfon dirprwy. Rhaid cyflwyno ffurflenni dirprwyo i’r ysgrifennydd o leiaf 24 awr cyn y 
cyfarfod. 

 
10.2 Y cyfnod lleiaf o rybudd sydd ei angen i gynnal cyfarfod cyffredinol o’r Cyngor yw: 

a) un-ar-hugain diwrnod clir ar gyfer cyfarfod cyffredinol a alwyd i basio penderfyniad 
arbennig; 
 

b) pedwar-ar-ddeg diwrnod clir ar gyfer pob cyfarfod cyffredinol arall 
 
10.3 Mae cworwm mewn cyfarfod cyffredinol os oes o leiaf pum Aelod yn bresennol yn 

bersonol neu drwy ddirprwy. 
 
10.4 Bydd y Cadeirydd neu’r Is-gadeirydd(ion) (os nad yw’r Cadeirydd yn bresennol neu os 

nad yw’n gallu neu’n barod i wneud hynny) neu ryw Aelod arall a etholwyd gan y rheini 
sy’n bresennol yn llywyddu cyfarfod cyffredinol. 

 
10.5 Ac eithrio pan fydd yn ofynnol fel arall gan yr erthyglau hyn neu Ddeddfau’r Cwmnïau, 

penderfynir ar bob mater trwy fwyafrif o bleidleisiau.  
 

10.6 Mae gan bob Aelod sy’n bresennol yn bersonol neu drwy ddirprwy un bleidlais ar bob 
mater. 

 
10.7 Bydd penderfyniad ysgrifenedig a gytunwyd gan fwyafrif syml (neu yn achos 

penderfyniad arbennig, gan fwyafrif o ddim llai na 75%) o’r Aelodau a fyddai wedi cael yr 
hawl i bleidleisio arno pe bai wedi’i gynnig mewn cyfarfod cyffredinol yn sefyll os bydd: 

 
a) copi o’r penderfyniad arfaethedig wedi’i anfon i bob Aelod cymwys; 
b) mwyafrif syml (neu yn achos penderfyniad arbennig, mwyafrif o ddim llai na 75%) o’r 

Aelodaeth wedi dangos eu bod yn cytuno â’r penderfyniad; a 
c) wedi’i gynnwys mewn dogfen wedi’i dilysu sydd wedi’i derbyn yn y swyddfa 

gofrestredig o fewn cyfnod o 28 diwrnod gan ddechrau gyda’r dyddiad dosbarthu. 
 
10.8 Yn achos pleidleisiau cyfartal, Cadeirydd y cyfarfod fydd â’r bleidlais fwrw yn ogystal ag 

unrhyw rai sydd ganddynt eisoes. 
 
10.9 Gall cyfarfod cyffredinol gael ei alw ar unrhyw adeg gan y cyfarwyddwyr a rhaid ei alw o 

fewn 21 diwrnod os bydd angen gwneud hynny, yn unol ag adran 303 Deddf Cwmnïau 
2006. 

 
11. Cyfarwyddwyr 
 
11.1   Rhaid i gyfarwyddwr fod yn unigolyn naturiol 16 oed neu hŷn. 
 
11.2   Ni ellir penodi unrhyw un yn gyfarwyddwr os byddai ef, hi neu nhw yn anghymwys i 

weithredu o dan ddarpariaethau erthygl 14. 
 

11.3  Ni chaiff nifer y cyfarwyddwyr fod yn llai na deg ac nid mwy nag un ar bymtheg. 
 
11.4  Ni all cyfarwyddwr benodi cyfarwyddwr yn ei le neu rywun i weithredu ar ei ran ef 

neu hi neu nhw yng nghyfarfodydd Bwrdd CGGC.  

12. Pwerau cyfarwyddwyr 
 
 
12.1 Bydd y cyfarwyddwyr yn rheoli busnes y Cyngor a gallant ymarfer holl bwerau’r 

Cyngor oni bai eu bod yn ddarostyngedig i unrhyw gyfyngiadau o dan y Deddfau 
Cwmnïau, Deddf Elusennau 2011, yr erthyglau neu unrhyw benderfyniad arbennig. 

 
12.2  Ni fydd gan unrhyw newid i’r erthyglau neu unrhyw benderfyniad arbennig unrhyw 

effaith ôl-weithredol o ran gwneud unrhyw weithred flaenorol gan y cyfarwyddwyr yn 
annilys. 

 
12.3  Gall unrhyw gyfarfod o gyfarwyddwyr lle mae cworwm yn bresennol pan wneir y 

penderfyniad perthnasol ymarfer yr holl bwerau y gall y cyfarwyddwyr eu hymarfer. 
 
13. Penodi cyfarwyddwyr 
 
13.1  Rhaid i bob cyfarwyddwr gael ei benodi am dymor o dair blynedd gan benderfyniad a 

gaiff ei basio mewn cyfarfod Bwrdd CGGC a gynhaliwyd yn briodol. 
 
13.2  Ar ôl cael ei benodi neu ailbenodi, rhaid i bob cyfarwyddwr lofnodi datganiad o 

barodrwydd i weithredu fel cyfarwyddwr y Cyngor cyn y gallant bleidleisio mewn 
unrhyw gyfarfod o Fwrdd CGGC. 

 
13.3  Wrth ddethol unigolion i’w penodi fel cyfarwyddwyr, rhaid i Fwrdd CGGC ystyried y 

sgiliau, yr wybodaeth a’r profiad sydd eu hangen i weinyddu’r Cyngor yn effeithiol. 
 
13.4  Gall Bwrdd CGGC, ar unrhyw adeg ac am unrhyw gyfnod y credir sy’n briodol nad 

yw’n hirach na thair blynedd, gyfethol unrhyw unigolyn sy’n gymwys i gael ei 
benodi’n gyfarwyddwr i lenwi sedd wag yn eu niferoedd neu fel cyfarwyddwr 
ychwanegol, a bydd cyfarwyddwr cyfetholedig o’r fath yn ymgymryd â’r rôl honno tan 
iddo gael ei ddiswyddo gan Fwrdd CGGC yn ôl eu disgresiwn llwyr neu pan fydd y 
cyfnod y cafodd ei gyfethol yn wreiddiol yn dod i ben.   

 
14. Ymddeoliad a diswyddiad cyfarwyddwyr  
 
14.1 Bydd rôl cyfarwyddwr yn dod i ben os bydd ef, hi neu nhw: 
 

a) yn rhoi’r gorau i fod yn gyfarwyddwr yn rhinwedd unrhyw ddarpariaeth yn 
Neddfau’r Cwmnïau neu os bydd y gyfraith yn ei wahardd rhag bod yn 
gyfarwyddwr; 
 

b) yn cael ei anghymhwyso rhag gweithredu fel ymddiriedolwr elusen o dan Ddeddf 
Elusennau 2011; 

 
c) ym marn ysgrifenedig ymarferydd meddygol cofrestredig sy’n trin yr unigolyn 

hwnnw a gyflwynir i’r Cyngor, yn methu â gweithredu fel cyfarwyddwr, yn 
gorfforol neu’n feddyliol, a gallai barhau i fod felly am fwy na thri mis; 

d) yn ymddiswyddo fel cyfarwyddwr drwy hysbysu’r Cyngor (ond dim ond os bydd o 
leiaf deg cyfarwyddwr yn parhau i fod yn y rôl pan fydd yr hysbysiad o 
ymddiswyddo yn dod i rym); 

 
e) yn absennol heb ganiatâd y cyfarwyddwyr o’r holl gyfarfodydd a gynhaliwyd o 

fewn chwe mis olynol a bod y cyfarwyddwyr yn dod i’r penderfyniad y dylai adael 
ei rôl ef, hi neu nhw, neu os yw’n absennol o unrhyw dri chyfarfod mewn cyfnod o 
ddeuddeg mis gyda neu heb ganiatâd y cyfarwyddwyr a bod y cyfarwyddwyr yn 
penderfynu y dylai ef, hi neu nhw adael ei rôl; neu 

 
f) yn cael ei ddiswyddo trwy benderfyniad a gaiff ei basio gan fwyafrif o ddwy ran o 

dair o Fwrdd CGGC ar sail eu barn resymol fod parhau i benodi’r cyfarwyddwr yn 
niweidiol i’r Cyngor. Gall Bwrdd CGGC ddim ond pasio penderfyniad o’r fath ar ôl 
hysbysu’r cyfarwyddwr yn ysgrifenedig ac ar ôl ystyried y mater yn sgil unrhyw 
sylwadau ysgrifenedig (os oes rhai) y mae’r cyfarwyddwr o dan sylw yn eu 
cyflwyno o fewn 14 diwrnod clir i dderbyn yr hysbysiad ysgrifenedig. 

 
14.2     Yn unol ag erthygl 14.3, gall cyfarwyddwr sy’n ymddeol gael ei ailbenodi am dymor 

arall o dair blynedd, ond ni all unrhyw gyfarwyddwr (waeth a gafodd ei benodi neu ei 
gyfethol yn unol ag erthygl 13.4) wasanaethu am fwy na thri thymor yn olynol. 

 
14.3 Gall cyfarwyddwr sy’n ymddeol sydd wedi gwasanaethu am dri thymor olynol gael ei 

ailbenodi am un tymor ychwanegol o ddim mwy na blwyddyn os bydd Bwrdd CGGC 
yn pennu trwy benderfyniad eu bod er pennaf fudd y Cyngor oherwydd 
amgylchiadau arbennig sy’n bodoli ar yr adeg arbennig honno. 

 
14.4 I osgoi amheuaeth, bydd y cyfarwyddwyr sydd yn y rôl ar ddyddiad mabwysiadu’r 

 erthyglau hyn yn parhau yn y rôl yn unol â darpariaethau’r erthyglau cymdeithasu 
    sy’n bodoli yn union cyn y cyfryw fabwysiadu. 

 
14.5 Atal cyfarwyddwyr dros dro 
 

a) Gall Bwrdd CGGC, trwy benderfyniad a gaiff ei basio gan fwyafrif o ddwy ran o 
dair o’r cyfarwyddwyr sy’n bresennol a thrwy bleidleisio mewn cyfarfod a 
drefnwyd i’r diben hwnnw, atal unrhyw gyfarwyddwr o’i rôl dros dro os cred y 
cyfarwyddwyr yn rhesymol bod ataliad o’r fath er pennaf fudd y Cyngor tra bod 
ymchwiliad yn cael ei wneud i unrhyw fater sy’n ymwneud â’r cyfarwyddwr 
hwnnw. 
 

b) Hysbysiad a Gweithdrefn 
   i)Bydd y cyfarwyddwr o dan sylw yn cael hysbysiad ysgrifenedig o’r 

  ataliad a’r rhesymau amdano. 
ii) Bydd yr ataliad yn dod i rym unwaith y bydd y penderfyniad wedi’i 
basio, oni bai bod y penderfyniad yn nodi fel arall.  
iii) Ni fydd gan y cyfarwyddwr a gaiff ei atal dros dro yr hawl i ddod i 
gyfarfodydd bwrdd na’r hawl i gyflawni unrhyw ddyletswyddau 
cyfarwyddwr yn ystod y cyfnod atal. 
iv)Bydd y cyfarwyddwyr yn sicrhau bod unrhyw ymchwiliad yn cael ei 
gynnal yn ddi-oed.   

c) Ni fydd y cyfnod atal yn fwy na tri mis, oni chaiff ei ymestyn gan benderfyniad gan 

y cyfarwyddwyr, a bydd yn cael ei adolygu’n gyson. Gall Bwrdd CGGC godi’r 
ataliad ar unrhyw adeg. 
 

    d)  Bydd y cyfarwyddwr yn cael cyfle teg i ymateb i unrhyw honiadau neu bryderon ac 
        i gyflwyno sylwadau i Fwrdd CGGC. 

 
   e)  Ni fydd cael ei atal dros dro o dan yr erthygl hon yn golygu y bydd yn cael ei dynnu 
        o’r rôl nac yn awgrymu unrhyw ragdybiaeth o ddrygau. 

 
15. Trafodion Bwrdd CGGC  
 
15.1 Rhaid i’r cyfarwyddwyr gynnal o leiaf bedwar cyfarfod pob blwyddyn ariannol a 

gallant ohirio ac fel arall reoleiddio eu cyfarfodydd fel y tybiant yn briodol. 
 
15.2 Bydd cwestiynau sy’n codi mewn unrhyw gyfarfod yn cael eu penderfynu drwy 

fwyafrif o bleidleisiau.  Yn achos pleidlais gyfartal, bydd gan Gadeirydd y cyfarfod ail 
bleidlais neu bleidlais fwrw. 

 
15.3 Bydd angen cworwm o 5 o gyfarwyddwyr i drafod busnes Bwrdd CGGC.                      
 
15.4 Gall Bwrdd CGGC weithredu p’un ai oes swydd wag neu beidio ar y Bwrdd ond, os a 

chyn belled ag y bo llai na deg ohonynt, gall Bwrdd CGGC weithredu at ddiben 
cynyddu nifer y cyfarwyddwyr i'r nifer hwnnw, o leiaf, neu er mwyn diogelu a 
gwarchod asedau'r Cyngor, ond i ddim diben arall. 

 
15.5 Ym mhob cyfarfod o Fwrdd CGGC rhaid i Gadeirydd y Cyngor lywyddu, ond os nad 

yw ef, hi neu nhw’n bresennol o fewn pymtheg munud i’r amser a benodwyd i’r 
cyfarfod ddechrau, rhaid i’r Is-Gadeirydd(ion) lywyddu, ac yn ei absenoldeb ef, hi 
neu nhw, rhaid i’r cyfarwyddwyr sy'n bresennol ddewis un o'u plith i Gadeirio'r 
cyfarfod hwnnw, a swyddogaeth yr unigolyn hwnnw fydd cyflawni busnes y cyfarfod 
mewn ffordd drefnus. 

 
15.6 Rhaid i Fwrdd CGGC drefnu bod cofnodion cywir yn cael eu cymryd o: 
 

a) enw, manylion a dyddiad penodi pob unigolyn a benodir i swydd; 
 
b) enwau Aelodau Bwrdd CGGC, swyddogion, Partneriaid, enwebeion ac 

unigolion eraill sy'n bresennol ym mhob un o’r cyfarfodydd cyffredinol, 
cyfarfodydd Bwrdd CGGC a chyfarfodydd Pwyllgor Arbennig y Cyngor; 

 
c) cofnodion yr holl drafodion a phenderfyniadau ym mhob un o’r cyfarfodydd 

Cyffredinol, Bwrdd CGGC a Phwyllgorau Arbennig y Cyngor. 
 
15.7 Bydd yr holl gyfryw gofnodion ar gael i’w harchwilio yn ystod oriau gwaith arferol gan 

unrhyw Aelod o’r Cyngor a chan unrhyw unigolyn a awdurdodir gan y Cyngor mewn 
Cyfarfod Cyffredinol, ond bydd rhai cofnodion yn cael eu categoreiddio’n gyfrinachol 
gan Fwrdd CGGC a dim ond ar gael i gyfarwyddwyr presennol. 

15.8 Bydd pob gweithred a gyflawnir gan unrhyw un o gyfarfodydd Bwrdd CGGC neu gan 

unrhyw unigolyn sy’n gweithredu fel Aelod o Fwrdd CGGC, hyd yn oed os 
darganfyddir wedyn bod diffyg wedi bod gyda phenodi’r cyfryw gyfarwyddwr neu 
unigolyn a weithredodd felly, neu eu bod nhw neu unrhyw un ohonynt yn 
anghymwys, yn ddilys fel pe bai pob cyfryw unigolyn o’r fath wedi’i benodi’n briodol 
ac yn gymwys i fod yn gyfarwyddwr 

 
15.9 Bydd penderfyniad ysgrifenedig, wedi’i lofnodi gan fwyafrif o’r cyfarwyddwyr sydd am 

y tro â hawl i bleidleisio, yn ddilys ac effeithiol fel pe bai wedi’i basio yn un o 
gyfarfodydd Bwrdd CGGC, a gall gynnwys nifer o ddogfennau yn yr un ffurf, pob un 
wedi'i llofnodi gan un neu fwy o aelodau Bwrdd CGGC. 

 
15.10 Gall Bwrdd CGGC yn ôl ei ddisgresiwn wahodd unigolion eraill i fynychu ei 

gyfarfodydd, gyda neu heb hawl i siarad, a heb hawl i bleidleisio.  
 
15.11 Gellir cynnal cyfarfod ar ffurf electronig addas y cytunir arni gan y cyfarwyddwyr lle 

gall pob cyfranogwr gyfathrebu â’r holl gyfranogwyr eraill. 
 
15.12 Ni fydd cyfarwyddwr yn cael ei gyfrif yn y cworwm sy’n bresennol pan wneir 

penderfyniad ar fater lle nad oes gan y cyfarwyddwr hwnnw hawl i bleidleisio  
 
16. Dirprwyo 
 
16.1 Gall Bwrdd CGGC ddirprwyo unrhyw un o’u pwerau neu swyddogaethau i 

bwyllgorau sy’n cynnwys unrhyw Aelodau o'u corff a/neu o'r cyngor sy’n briodol ym 
marn y Bwrdd. Rhaid i o leiaf ddau Aelod o bob pwyllgor fod yn gyfarwyddwyr. 

 
16.2 Rhaid i unrhyw delerau dirprwyo gael eu cofnodi yng nghylch gorchwyl y pwyllgor 

neu yng nghofnodion Bwrdd CGGC. 
 
16.3 Gall y cyfarwyddwyr osod amodau wrth ddirprwyo, gan gynnwys yr amodau 

canlynol: 
 
 a) mai dim ond y pwyllgor sy’n dirprwyo gaiff ddefnyddio’r pwerau perthnasol; 
 b) ni ellir gwario unrhyw arian ar ran y Cyngor, heblaw yn unol â’r gyllideb y 

cytunwyd arni’n flaenorol gan y cyfarwyddwyr. 
 
16.4 Bydd pob pwyllgor yn cael ei gadeirio gan gyfarwyddwr o Fwrdd CGGC. 
 
16.5 Gall cyfarwyddwyr dynnu dirprwyaeth yn ôl neu addasu dirprwyaeth. 
 
16.6 Rhaid adrodd pob gweithrediad ac achosion gan unrhyw bwyllgorau i Fwrdd CGGC 

yn llawn ac yn ddioed. 

17. Datganiad o fuddiannau cyfarwyddwyr 
 
 Rhaid i gyfarwyddwr ddatgan natur a graddfa unrhyw fudd, uniongyrchol neu 

anuniongyrchol, sydd ganddo ef, hi neu nhw mewn trafodiad neu drefniant 
arfaethedig â’r Cyngor neu mewnunrhyw drafodiad neu drefniant y mae’r Cyngor yn 
ymwneud ag ef nad sydd wedi’i ddatgan o’r blaen. Rhaid i gyfarwyddwr adael 
unrhyw drafodaethau y mae’r cyfarwyddwyr yn eu cynnal lle gallai gwrthdrawiad godi 
rhwng ei ddyletswydd i weithredu er budd y Cyngor yn unig ac unrhyw fudd personol 
(gan gynnwys, ymhlith pethau eraill, fudd ariannol personol). 

 
18.Gwrthdrawiadau buddiannau 

 
18.1  Os bydd gwrthdrawiad buddiannau yn codi i gyfarwyddwr oherwydd dyletswydd i fod 
  yn driw i fudiad neu unigolyn arall ac ni awdurdodir y gwrthdrawiad gan unrhyw 
        ddarpariaeth arall yn yr erthyglau, gall y cyfarwyddwyr nad ydynt â gwrthdrawiad 
        awdurdodi gwrthdrawiadau buddiannau o’r fath pan fydd yr amodau canlynol yn 
        berthnasol: 
 

a)  mae’r cyfarwyddwr â gwrthdrawiad yn absennol o’r rhan o’r cyfarfod pan 
drafodir unrhyw drefniant neu drafodiad sy’n effeithio ar y mudiad neu’r 
unigolyn arall hwnnw; 
 

b)  nid yw’r cyfarwyddwr â gwrthdrawiad yn pleidleisio ar unrhyw fater o’r fath ac 
nid yw i gael ei gyfrif wrth ystyried a oes cworwm o gyfarwyddwyr yn bresennol 
yn y cyfarfod; a 
 

c) mae’r cyfarwyddwyr nad ydynt â gwrthdrawiad yn ystyried y byddai er lles y 
Cyngor i awdurdodi’r gwrthdrawiad buddiannau yn yr amgylchiadau o dan sylw. 

 
18.2  Yn yr erthygl hon, 18, mae gwrthdrawiadau buddiannau sy’n codi oherwydd 

dyletswydd i fod yn driw i fudiad neu unigolyn arall dim ond yn cyfeirio at 
wrthdrawiad nad yw'n cynnwys budd uniongyrchol neu anuniongyrchol o unrhyw fath 
i gyfarwyddwr neu unigolyn cysylltiedig. 

 
19. Cyfrifon 
 
19.1  Rhaid i’r cyfarwyddwyr baratoi cyfrifon, ar gyfer pob blwyddyn ariannol, fel sy’n 

ofynnol gan y Deddfau Cwmnïau. Rhaid paratoi’r cyfrifon i ddangos darlun gwir a 
theg gan ddilyn safonau cyfrifo sydd wedi eu cyhoeddi neu eu mabwysiadu gan y 
Bwrdd Safonau Cyfrifo neu ei olynwyr a glynu wrth argymhellion ar Ddatganiadau 
Arferion Cymeradwy perthnasol. 

 
19.2  Rhaid i’r cyfarwyddwyr gadw cofnodion cyfrifo fel sy’n ofynnol gan y Deddfau 

Cwmnïau. 

20. Adroddiad a Datganiad Blynyddol a’r Gofrestr Elusennau 
 
20.1  Rhaid i’r cyfarwyddwyr gydymffurfio â gofynion Deddf Elusennau 2011 yng 

nghyswllt: 
 

a) cyflwyno’r datganiadau cyfrifon i'r Cyngor; 
 

b) paratoi Adroddiad Blynyddol a’i gyflwyno i’r Comisiwn; 
 

 c) paratoi Datganiad Blynyddol a’i gyflwyno i’r Comisiwn. 
 

20.2  Rhaid i’r cyfarwyddwyr hysbysu’r Comisiwn yn brydlon o unrhyw newidiadau i 
gofnod y Cyngor ar y Gofrestr Elusennau. 

 
21. Dulliau cyfathrebu i’w defnyddio 
 
21.1 Yn ddarostyngedig i’r erthyglau, gall unrhyw beth a anfonir neu a gyflenwir gan neu 

i’r Cyngor o dan yr erthyglau gael ei anfon neu ei gyflenwi mewn unrhyw ffordd y 
darperir yn Neddf Cwmnïau 2006 i ddogfennau neu wybodaeth a awdurdodir neu 
sy’n ofynnol o dan unrhyw ddarpariaeth yn y Ddeddf honno gael eu hanfon neu eu 
cyflenwi gan neu i’r Cyngor. 

 
21.2  Yn ddarostyngedig i’r erthyglau, gall unrhyw rybudd neu ddogfen sydd i’w hanfon 

neu eu cyflenwi i gyfarwyddwr yng nghyswllt gwneud penderfyniadau gan 
gyfarwyddwyr hefyd gael eu hanfon neu eu cyflenwi yn y ffordd y gofynnodd y 
cyfarwyddwr hwnnw i’r cyfryw rybuddion neu ddogfennau gael eu hanfon ato neu eu 
cyflenwi iddo, am y tro. 

 
21.3  Rhaid i unrhyw rybudd sydd i’w roi i neu gan unrhyw unigolyn o dan yr erthyglau 
 

 a) fod yn ysgrifenedig; neu 
 
 b) cael ei gyflwyno ar ffurf electronig. 

 
21.4  Gall hysbysiadau a dogfennau eraill i’w rhoi i Aelodau neu gyfarwyddwyr o dan yr 
   erthyglau neu’r Ddeddf Cwmnïau gael eu rhoi: 
 

 a) drwy eu cludo â llaw i’w cyfeiriad neu eu cynrychiolydd awdurdodedig; neu 
 
 b) drwy eu hanfon yn y post mewn amlen wedi’i rhagdalu wedi’i chyfeirio at yr 

Aelod neu’r cyfarwyddwr yn ei gyfeiriad; neu 
 

  c) drwy eu gadael yn eu cyfeiriad; neu 
 

  d) drwy eu cyflwyno ar ffurf electronig i’w cyfeiriad. 

21.5  Cymerir y bydd Aelod sy’n bresennol yn bersonol neu drwy ei gynrychiolydd 
awdurdodedig mewn unrhyw gyfarfod o’r Cyngor wedi derbyn hysbysiad o’r cyfarfod 
a pham y galwyd y cyfarfod. 

 
21.6    Bydd prawf bod amlen yn cynnwys hysbysiad wedi’i chyfeirio’n iawn, gyda stamp 

arni’n barod ac wedi’i phostio yn dystiolaeth derfynol bod hysbysiad wedi’i roi. 
  
21.7 Bydd prawf bod hysbysiad ar ffurf electronig wedi’i roi yn derfynol lle gall y cwmni 

ddangos ei fod wedi’i gyfeirio a'i anfon yn gywir, yn unol ag adran 1147 Deddf 
Cwmnïau 2006.  

 
21.8 Yn unol ag adran 1147 Deddf Cwmnïau 2006, cymerir y bydd hysbysiad wedi'i roi: 
 

 a) 48 awr ar ôl i’r amlen oedd yn cynnwys yr hysbysiad gael ei phostio; neu 
 
 b)  yn achos hysbysiad ar ffurf electronig, 48 awr ar ôl iddo gael ei anfon. 
 

22. Indemniad 
 
22.1.  Wrth weithredu amcanion y Cyngor, ni fydd unrhyw gyfarwyddwr o Fwrdd CGGC 

nac ychwaith Ysgrifennydd, archwilydd neu swyddog arall o'r Cyngor yn atebol am 
unrhyw golled i eiddo'r Cyngor sy'n digwydd oherwydd unrhyw fuddsoddiad 
amhriodol a wnaed yn ddidwyll (cyn belled â bod ef, hi neu nhw wedi gofyn am 
gyngor proffesiynol cyn gwneud y cyfryw fuddsoddiad) neu am esgeulustod neu 
dwyll gan unrhyw asiant a gyflogwyd ganddynt yn ddidwyll (ar yr amod bod 
goruchwyliaeth resymol wedi’i hymarfer) er nad oedd cyflogi’r cyfryw asiant yn gwbl 
angenrheidiol, neu oherwydd unrhyw gamgymeriad neu hepgoriad a wnaed yn 
ddidwyll gan unrhyw un o’r unigolion uchod, neu oherwydd unrhyw fater neu beth 
arall ac eithrio twyll, camwedd neu hepgoriad drwy gam ar ran yr unigolyn/unigolion 
o dan sylw. 

 
22.2 Gall y Cyngor indemnio cyfarwyddwr perthnasol yn erbyn unrhyw atebolrwydd a 

achosir ganddo ef, hi neu nhw yn y capasiti hwnnw, i’r graddau a ganiateir o dan 
adrannau 232 i 234 Deddf Cwmnïau 2006. 

 
22.3  Yn yr erthygl hon mae “cyfarwyddwr perthnasol” yn golygu unrhyw gyfarwyddwr neu 

gyn-gyfarwyddwr o’r Cyngor.  
 
22.4   Gall y Cyngor indemnio archwilydd yn erbyn unrhyw atebolrwydd a achosir ganddo 

ef neu hi neu nhw: 
 
  a) mewn achos amddiffyn (p'un ai'n achos sifil neu droseddol) lle dyfernir o'i blaid ef 

neu hi neu nhw neu lle cânt eu rhyddhau heb ddedfryd; neu 
 
  b) yng nghyswllt cais o dan adran 1157 Deddf Cwmnïau 2006 (pŵer gan y Llys i roi 

rhyddhad yn achos ymddygiad gonest a rhesymol) lle rhoddir rhyddhad iddo ef neu 
hi neu nhw gan y Llys. 

 
 



V4                                                                Tudalen 18 o 19 

23. Rheolau 
 
23.1 Gall Bwrdd CGGC o bryd i'w gilydd fabwysiadu, diwygio ac amrywio rheolau, 

rheoliadau, is-ddeddfau, gorchmynion sefydlog neu unrhyw beth fel arall sy’n 
ymwneud â llywodraethiant, ymddygiad neu reolaeth y Cyngor fel y gwêl yn dda. 

 
23.2  Gall yr is-ddeddfau reoleiddio’r materion canlynol ond heb fod yn gyfyngedig iddynt: 

 
a) y gweithdrefnau i’w dilyn ar gyfer penodi cyfarwyddwyr gan Fwrdd CGGC; 
 
b) derbyn Partneriaid y Cyngor (gan gynnwys derbyn neu wrthod mudiadau fel 

partneriaeth) a hawliau a breintiau Partneriaid o’r fath, ynghyd â’r ffioedd 
mynediad, tanysgrifiadau a ffioedd neu daliadau eraill sydd i’w gwneud gan 
Bartneriaid; 

 
c) ymddygiad cyfarwyddwyr a Phartneriaid heb bleidlais y Cyngor tuag at ei 

gilydd, a thuag at gyflogeion a gwirfoddolwyr y Cyngor; 
 

d) neilltuo’r cyfan neu unrhyw ran neu rannau o eiddo’r Cyngor ar unrhyw adeg 
neu adegau penodol neu ar gyfer unrhyw ddiben neu ddibenion penodol; 

 
e) y weithdrefn mewn cyfarfodydd cyffredinol a chyfarfodydd y cyfarwyddwyr 

cyn belled nad yw’r cyfryw weithdrefn wedi’i rheoleiddio gan y Ddeddf 
Cwmnïau neu gan yr erthyglau; 

 
f) yn gyffredinol, pob mater o’r fath sydd fel arfer yn destun rheolau’r cwmni. 

 
23.3  Rhaid i’r cyfarwyddwyr fabwysiadu’r cyfryw ddulliau sy’n ddigonol yn eu barn nhw i 

ddwyn unrhyw reolau ac is-ddeddfau perthnasol at sylw Aelodau'r Cyngor. 
 
23.4  Bydd y rheolau neu’r is-ddeddfau yn dod i rym cyn gynted ag y cânt eu mabwysiadu 

a bydd pob Aelod a Phartner o’r Cyngor yn rhwym iddynt. 
 
23.5  Ni fydd unrhyw reol neu is-ddeddf yn anghyson gydag unrhyw beth sydd wedi’i 

gynnwys yn yr erthyglau na’r gyfraith yn gyffredinol, nac yn effeithio arnynt na'u 
diddymu. 

 
24. Diddymu 
 
24.1 Gall Aelodau’r Cyngor ar unrhyw adeg cyn, ac wrth ddisgwyl cael ei ddiddymu, 

benderfynu bod unrhyw asedau net a fydd gan y Cyngor ar ôl talu, neu wneud 
darpariaeth ar gyfer ei holl ddyledion a rhwymedigaethau, pan neu cyn y diddymir y 
Cyngor, yn cael eu defnyddio neu eu trosglwyddo mewn unrhyw un o’r ffyrdd 
canlynol: 

 a) yn uniongyrchol ar gyfer yr Amcanion; neu 
 b) trwy eu trosglwyddo i unrhyw elusen neu elusennau at ddibenion tebyg i’r 

 Amcanion; neu 
 c) i unrhyw elusen neu elusennau i’w defnyddio ar gyfer unrhyw ddibenion 

penodol sy’n disgyn o fewn yr Amcanion. 

24.2 Yn ddarostyngedig i unrhyw gyfryw benderfyniad gan Aelodau’r Cyngor, gall 

cyfarwyddwyr y Cyngor ar unrhyw adeg cyn, ac wrth ddisgwyl cael ei ddiddymu, 
benderfynu bod unrhyw asedau net a fydd gan y Cyngor ar ôl talu, neu wneud 
darpariaeth ar gyfer ei holl ddyledion a rhwymedigaethau, pan neu cyn y diddymir y 
Cyngor, yn cael eu cymhwyso neu eu trosglwyddo: 

 
 a) yn uniongyrchol ar gyfer yr Amcanion; neu 
 b) trwy eu trosglwyddo i unrhyw elusen neu elusennau at ddibenion tebyg i’r 

 Amcanion; neu 
 c) i unrhyw elusen neu elusennau i’w defnyddio ar gyfer unrhyw ddibenion 

penodol sy’n disgyn o fewn yr Amcanion. 
 

24.3 Ni chaiff asedau net y Cyngor, mewn unrhyw amgylchiadau, gael eu talu i neu eu 
dosbarthu ymhlith Aelodau’r Cyngor (ac eithrio i Aelod sydd ei hun yn elusen) ac os 
na fydd yr Aelodau neu'r cyfarwyddwyr yn pasio unrhyw benderfyniad yn unol ag 
erthygl 24.1, bydd asedau net y Cyngor yn cael eu cymhwyso ar gyfer dibenion 
elusennol fel y cyfarwyddir gan y Llys neu'r Comisiwn. 

 
25. Diwygiadau  
 
71  Gellir dim ond gwneud diwygiadau i erthyglau’r Cyngor drwy basio Penderfyniad 

Arbennig mewn cyfarfod cyffredinol a elwir at y diben neu’n ysgrifenedig yn unol ag 
Erthygl 10. Ni ellir gwneud unrhyw ddiwygiad a fyddai’n achosi i’r Cyngor beidio â 
bod yn elusen yn llygad y gyfraith. 

 
 


